
 
 

 

Upplýsinga- og kynningarstefna 
Landspítala - háskólasjúkrahúss 

 
 
 
 
 
 

 
 
Landspítali – háskólasjúkrahús (LSH) hefur þá meginstefnu að 
halda almenningi í landinu, stjórnvöldum og starfsfólki sínu vel 
upplýstu um starfsemi stofnunarinnar og stuðla þannig að  
jákvæðri og sterkri ímynd sjúkrahússins í þjóðfélaginu. 
Landspítali – háskólasjúkrahús stundar opna stjórnsýslu og er í forystu 
fyrirtækja og stofnana um reglulega miðlun upplýsinga sem varða stjórnun 
og rekstur.  Á upplýsingavefnum www.landspitali.is er að finna almennar 
upplýsingar um sjúkrahúsið, ásamt fræðslu- og ítarefni sem almenningur 
þarf á að halda og gagnast starfsmönnum LSH í daglegum störfum.  
Prentuð útgáfa er einnig umfangsmikil á sjúkrahúsinu, þar á meðal á 
kynningarefni um starfsemi deilda og sviða og fræðsluefni fyrir sjúklinga 
og aðstandendur.  Talnaefni um reksturinn birtist mánaðarlega í 
Stjórnunarupplýsingum og almennar fréttir í Spítalapúlsinum og ársskýrslu 
LSH.  Náið samstarf er við fjölmiðla um miðlun efnis sem varðar LSH og 
starfsemi stofnunarinnar.  
Þannig leitast Landspítali - háskólasjúkrahús við að treysta stöðugt 
jákvæða ímynd sem LSH nýtur í þjóðfélaginu og uppfylla markmið 
upplýsingalaga, stefnu ríkisstjórnarinnar um upplýsingasamfélagið og 
stefnumótunar heilbrigðisráðuneytisins í upplýsingamálum innan 
heilbrigðiskerfisins. 
 
 
 
 
 
 
 

2004

http://www.landspitali.is/


 
Landspítali - háskólasjúkrahús hefur þá stefnu að miðla 
upplýsingum til almennings með markvissum hætti í því skyni að 
efla skilning á starfsemi hans og auðvelda almenningi að nota 
þjónustu stofnunarinnar.  
Almenningur er upplýstur um þjónustu Landspítala - háskólasjúkrahúss 
með þeim upplýsingamiðlum sem besta henta hverju sinni eða sérstöku 
kynningarefni, rafrænu eða prentuðu. Starfsemi á Landspítala – 
háskólasjúkrahúsi er afar fjölbreytt og snertir alla landsmenn með 
einhverjum hætti einhvern tíma á lífsleiðinni. Það er því mikilvægt að fólk 
gerir sér glögga grein fyrir mikilvægi starfseminnar. Til þess að kynna 
almenningi spítalann er haldið úti upplýsingavef www.landspitali.is, gefnir 
út margs konar kynningar- og fræðslubæklingar og kynningarblöð, 
margmiðlunarefni og myndbönd. Leitast er við að samræma útlit 
upplýsinga- og kynningarefnis sjúkrahússins eftir því sem við verður komið. 
Einnig er unnið að kynningu á LSH í samstarfi við fjölmiðla og 
almannatengslafyrirtæki.   
 
Landspítali - háskólasjúkrahús hefur þá stefnu að greina 
skipulega frá helstu ákvörðunum sem varða stjórnun spítalans. 
Helstu ákvarðanir framkvæmdastjórnar og stjórnarnefndar spítalans eru 
birtar á heimavef Landspítala, útvef, í öðrum upplýsingamiðlum 
stofnunarinnar eða í samvinnu við fjölmiðla eftir tilefni.   
 
Landspítali - háskólasjúkrahús hefur þá stefnu að efla stjórnun 
með því að upplýsa reglulega um rekstraráætlanir og 
rekstarárangur. 
Stjórnendur sviða og deilda eiga alltaf greiðan aðgang að 
fjármálaupplýsingum sem snerta rekstur sem þeir standa fyrir. 
Stjórnendur sviða og deilda veita fjármálastjórn stofnunarinnar umbeðnar 
upplýsingar greiðlega og innan settra tímamarka.  
 
Landspítali - háskólasjúkrahús hefur þá stefnu að skýra 
mánaðarlega frá helstu niðurstöðum í rekstri stofnunarinnar.   

Ársreikningur LSH er birtur opinberlega í tengslum við aðalfund sem 
haldinn er síðla vetrar eða snemma vors.  Staðan í rekstri LSH er birt í 
mánaðarlegri útgáfu Stjórnunarupplýsinga sem er jafnframt á 
upplýsingavef stofnunarinnar. Á upplýsingavefnum er einnig á hverjum 
tíma að finna lykiltölur sem varða umfang í rekstri sjúkrahússins og varpa 
ljósi á starfsemina, svo sem starfsemistölur úr sjúklingabókhaldi og staða 
á biðlistum.  

http://www.landspitali.is/


 
Landspítali - háskólasjúkrahús hefur þá stefnu að starfsmenn 
stofnunarinnar eigi greiðan aðgang að upplýsingum um réttindi 
sín og skyldur á vinnustað. 
Allar nauðsynlegustu upplýsingar sem starfsmenn þurfa á að halda um 
réttinda- og kjaramál sín, ásamt skyldum í starfi, eru aðgengilegar á 
upplýsingavef spítalans og í prentuðu formi eftir því sem best telst koma 
að gagni.  
 
Landspítali - háskólasjúkrahús hefur þá stefnu að efla rafræna 
stjórnsýslu til að mæta þörfum starfsmanna stofnunarinnar og 
almennings sem best og nýtir til þess færustu leiðir sem gefast 
í upplýsingasamfélaginu.
Í upplýsingasamfélaginu eru gerðar sífellt meiri kröfur um að fólk geti 
rekið erindi sín rafrænt og fengið úrlausn sinna mála þannig.  Sumt í 
starfsemi Landspítala – háskólasjúkrahúss getur verið með þeim hætti að 
samskipti fólks innan stofnunar eða milli hennar og almennings geti í 
auknum mæli farið eftir rafrænum leiðum. Því verður unnið markvisst að 
því að efla rafræna stjórnsýslu og rafræn samskipti á LSH. Unnið verður 
samkvæmt stefnu ríkisstjórnarinnar frá 2004 um upplýsingasamfélagið 
sem byggir meðal annars á því að einstaklingar búi við fjölbreytt tækifæri 
í lýðræðissamfélagi sem er í fararbroddi í nýtingu upplýsinga og þekkingar. 
 
Landspítali - háskólasjúkrahús hefur þá stefnu að fylgjast 
reglulega með viðhorfi almennings til starfsemi sjúkrahússins. 

Stjórnendum Landspítala – háskólasjúkrahúss er mikilvægt að þekkja vel á 
hverjum tíma hvaða viðhorf almenningur hefur til starfseminnar og hver 
ímynd spítalans er í hugum fólks svo hægt sé að bregðast við ef hallar 
undan fæti. Leitast er við að fá fram hug fólks til LSH með reglulegum 
viðhorfskönnunum.  



 
Um upplýsinga- og kynningarstefnu  
Landspítala - háskólasjúkrahúss 
 
I.                                         
 Landspítali - háskólasjúkrahús er fjölmenn stofnun með margbreytilega og  
flókna starfsemi.  Á sjúkrahúsinu vinna yfir fjögur þúsund manns í húsnæði sem er 
víða á höfuðborgarsvæði.  Hlutverk Landspítala er meðferð sjúklinga, kennsla 
heilbrigðisstétta, vísindastarf og rannsóknir.  Þessari starfsemi fylgir flóð upplýsinga  
innan spítalans, frá honum og til hans.  Mikilvægt er að upplýsingastreymið sé 
markvisst, meðvitað og fylgi ákveðnum farvegi.   
 Landspítala - háskólasjúkrahúsi er nauðsynlegt að hafa almenna stefnu í 
upplýsinga- og kynningarmálum sem fylgi um leið gildandi landslögum, þar á meðal  
lögum um upplýsingasamfélagið. Í upplýsingastefnunni eru markmið Landspítala í 
þessum málum og lýst leiðum til að ná þeim.  Þar er einnig lýst upplýsingamiðlum 
stofnunarinnar og hvernig þeir nýtast við upplýsingagjöf. 
 Landspítala er nauðsynlegt að almenningur í landinu sé vel upplýstur um þá 
þjónustu sem veitt er á stofnuninni. Starfsmenn Landspítala þurfa jafnframt að hafa 
góða og almenna vitneskju um það sem fram fer á spítalanum.  Í báðum tilfellum er 
greið upplýsingagjöf lykilatriðið. 
 Þeir stjórnendur Landspítala sem bera ábyrgð á fjármálum þurfa að hafa 
aðgang að bestu stýritækjum til slíkrar stjórnunar og veita upplýsingar sem tengjast 
rekstrinum þar sem eðlilegt er talið hverju sinni.  
 
II. 
 

Upplýsinga- og kynningarstefna LSH veitir leiðsögn um það hvernig 
stjórnendur og starfsmenn Landspítala telja að upplýsinga- og kynningarmálum verði 
best hagað til að ná markmiðum stofnunarinnar í þeim efnum.  

Rafræn miðlun hefur algjöra yfirburði í nútímasamfélagi til dreifingar á 
upplýsingaefni.  Stór hluti starfsmanna LSH hefur greiðan aðgang að tölvum og getur 
nýtt þessa skjótvirku upplýsingamiðlun.  Með rafrænni upplýsingamiðlun er hægt að 
koma boðum um alla stofnunina hratt og örugglega, óháð því hversu dreifð starfsemin 
er. Prentmiðlun er að jafnaði mun seinvirkari en kemur vel að notum þeim sem geta 
ekki með fullnægjandi hætti nýtt rafrænar upplýsingaleiðir.  Því gefur LSH út 
fréttabréf innan stofnunar með tilkynningum, fréttum og fróðleik fyrir starfsmenn um 
starfsemi, stjórnun og félagslíf á sjúkrahúsinu. 

Helstu farvegir rafrænnar upplýsingamiðlunar eru upplýsingavefur LSH, 
tölvupóstur starfsmanna og símkerfið.  Á LSH er mjög öflugt dreifikerfi fyrir rafrænar 
upplýsingar.  Hornsteinn þess er ljósleiðarasamband milli helstu starfsstöðva sem 
býður upp á mikinn og hraðvirkan gagnaflutning.    Dreifing hljóðs og myndar færist 
því stöðugt í vöxt og miklar framfarir eru að verða í tækni til að senda út fundi og 
hvers konar fræðslu- og skemmtiefni.  Því má gera ráð fyrir því að upplýsingaskjáir 
verði í auknum mæli nýttir til að dreifa tilkynningum, leiðbeiningum, fróðleik og 
afþreyingarefni til sjúklinga, aðstandenda og starfsmanna spítalans. Einnig verði IP 
símkerfi hans nýtt í auknum mæli í sama tilgangi enda ekki lengur lokað símkerfi í 
gömlum skilningi heldur hluti af tölvubúnaði spítalans.  



 
III.   
 

Helstu ákvarðanir sem varða stjórnun og rekstur á Landspítala - 
háskólasjúkrahúsi eru teknar af framkvæmdastjórn og stjórnarnefnd.  Til að 
stjórnendur og aðrir starfsmenn á Landspítala séu vel upplýstir um þær ákvarðanir er 
nauðsynlegt að þær nái til þeirra er málið varðar.  Til þess eru nýttir rafrænir og 
prentaðir upplýsingamiðlar spítalans.  Sama gildir um ákvarðanir annarra nefnda og 
ráða sem þarf að koma á framfæri. 

Fundargerðir helstu stjórna, nefnda og ráða á Landspítala - háskólasjúkrahúsi 
eru birtar á heimavef stofnunarinnar og útvef ef þær eru taldar eiga erindi til 
almennings.  Fundargerðir framkvæmdastjórnar og stjórnarnefndar eru birtar á 
vefnum eins fljótt og verða má. 
 
IV. 
 

Forstjóri er ábyrgðarmaður allra upplýsinga- og kynningarmála á Landspítala - 
háskólasjúkrahúsi og stýrir þeim ásamt upplýsingafulltrúa LSH. 

Upplýsingafulltrúi er ritstjóri upplýsingavefs LSH, Spítalapúlsins og 
ársskýrslu LSH og annast útgáfu á ýmsu öðru kynningarefni fyrir starfsemi spítalans í 
samstarfi við aðra starfsmenn hans.  

Upplýsinga- og kynningarnefnd LSH er skipuð af forstjóra til tveggja ára í 
senn. Hlutverk hennar er að vera upplýsingafulltrúa og framkvæmdastjórn til fulltingis 
við að framfylgja upplýsinga- og kynningarstefnu spítalans um gott upplýsingaflæði á 
spítalanum og til almennings og taka ákvarðanir sem stuðla að framgangi hennar.   
Upplýsingafulltrúi er fulltrúi forstjóra í upplýsinga- og kynningarnefnd og formaður 
hennar.  Í nefndinni sitja auk þess fulltrúar framkvæmdastjóra hjúkrunar, 
framkvæmdastjóra kennslu, vísinda og þróunar, framkvæmdastjóra lækninga, 
framkvæmdastjóra skrifstofu fjárreiðna og upplýsinga, framkvæmdastjóra skrifstofu 
tækni og eigna, auk fulltrúa læknaráðs og fulltrúa hjúkrunarráðs.  

 
 
V. 
 

Gott skipulag á upplýsingamiðlun innan LSH styrkir innviði Landspítala - 
háskólasjúkrahúss og er ein helsta forsenda þess að stofnunin njóti stöðugt trausts hjá 
starfsmönnum og almenningi í landinu. Mikilvægt er að upplýsingaflæði sé  gott og 
lipurt milli allra stjórnunarlaga. Við upplýsingagjöf skal gætt fullra heilinda í 
samskiptum.  

Að jafnaði veita upplýsingar af hálfu Landspítala þeir einir sem fara með 
stjórn stofnunarinnar, einstakra  málaflokka eða eru sérfróðir á tilteknu sviði.  
Upplýsingar um starfsemi stofnunarinnar eiga að vera hlutlægar og byggjast  á 
staðreyndum, fremur en huglægu mati.  



 
Helstu upplýsingamiðlar Landspítala - háskólasjúkrahúss 

 
    

Upplýsingavefur LSH – www.landspitali.is 
 
 
Heimavefur 
Tilgangur: 
• Að gera starfsmönnum kleift að nálgast mikilvægar upplýsingar vegna starfsins 

hratt og örugglega. 
• Að miðla til starfsmanna daglegum fréttum um spítalann og starfsemina.     
• Að birta reglur og leiðbeiningar sem varða starfsemi á LSH. 
• Að halda saman til lengri tíma litið ýmsum upplýsingum um spítalann. 

 
Á heimavef, meðal annars: 

• Fréttir. 
• Sérvefir um starfsemi sviða og deilda. 
• Dagbók með viðburðum í starfseminni. 
• Fundargerðir fjölmargra stjórna, funda og ráða. 
• Verklagsreglur og leiðbeiningar. 
• Eyðublöð og prentaðir bæklingar (pdf). 
• Stjórnunarupplýsingar með tölum um rekstur og starfsemi. 
• Leiðbeiningar um hvaða þjónustu er að fá og hvar. 
• Samningar og skýrslur. 
• Aðgangur að upplýsingakerfum og gagnasöfnum. 
• Aðgangur að Netwise síma- og netfangaskrá starfsmanna. 
• Upplýsingar um kjara- og starfsmannamál. 
• Auglýsingar um laus störf. 
 
 
 
Útvefur 
Tilgangur: 
• Að miðla upplýsingum um Landspítala - háskólasjúkrahús og starfsemina þar. 
• Að auðvelda almenningi að finna hvar mismunandi þjónustu spítalans er að finna 

á stofnuninni. 
• Að þjóna almenningi með upplýsingar um sjúkdóma, afleiðingar þeirra og varnir 

gegn þeim.   
• Að birta reglur og leiðbeiningar sem varða starfsemi á LSH. 
• Að halda saman til lengri tíma litið ýmsum upplýsingum um spítalann. 
• Að auðvelda almenningi aðgang að gagnasöfnun um heilbrigðismál. 
 

Á útvef, meðal annars: 
• Fréttir. 
• Sérvefir um starfsemi sviða og deilda. 

• Dagbók með viðburðum í starfseminni. 



• Fundargerðir.  
• Stjórnunarupplýsingar með tölum um rekstur og starfsemi. 
• Leiðbeiningar um hvaða þjónustu er að fá og hvar. 
• Aðgangur að gagnasöfnum. 
• Símanúmer og netföng.  
• Ársskýrslur.  
• Auglýsingar um laus störf. 
 
 
 

Spítalapúlsinn 
Fréttabréf  Landspítala - háskólasjúkrahúss 

 
 
 
Tilgangur:   
• Að miðla til starfsmanna upplýsingum um stjórnun, stefnumótun og rekstur 

spítalans. 
• Að fjalla um innra starf á spítalanum. 
• Að vekja athygli á nýjungum á spítalanum. 
• Að fjalla um félagsstarf á spítalanum. 
 
 
Útgáfutíðni: Að jafnaði 15 - 20 tölublöð á ári. 
 
Stærð: Að jafnaði 4 blaðsíður en 2 eða 8 þegar það er talið henta betur. 
 
Upplag: Að minnsta kosti 1100 eintök en auk þess er fréttabréfið birt á upplýsingavef 
spítalans sem pdf skjal. 
 
Dreifing:  Á allar deildir spítalans og í þar til gerða dreifingarkassa.  Einnig til 
heilbrigðisráðuneytis og valdra heilbrigðisstofnana.   Þar að auki í pósti til fyrrverandi 
starfsmanna LSH sem óska eftir áskrift. 
 
Vinnsla:  Hönnun og fjölritun í gagnasmiðju bókasafns- og upplýsingasviðs. 
  
 

Ársskýrsla LSH 
 
 

Ársskýrsla kemur út á prenti á hverju vori vegna liðins árs en er jafnframt birt 
á vefsíðum Landspítala sem pdf skjal.  Upplýsingafulltrúi spítalans hefur umsjón með 
útgáfu hennar.   Í skýrslunni er vakin athygli á fjölbreyttu og mikilvægu starfi á 
spítalanum, verkefnum ársins, breytingum og árangri. Í fylgiriti ársskýrslu LSH er 
fjallað um vísindastarfsemi á sjúkrahúsinu og birt yfirlit um fræðigreinar 
vísindamanna.  
 
Tilgangur:   
• Að birta niðurstöðu ársreiknings spítalans með skýringum.  

• Að birta upplýsingar um starf og árangur spítalans á liðnu ári. 



• Að skýra frá merkum viðburðum tengdum spítalanum á liðnu ári. 
• Að birta upplýsingar um vísindastarfsemi á LSH. 
 
 

Stjórnunarupplýsingar 
 
 

Stjórnunarupplýsingar eru mánaðarlegt hefti með ýmsum tölum og stærðum í 
starfsemi og rekstri Landspítala - háskólasjúkrahúss. Því er dreift í litlu fjölfölduðu 
upplagi en er birt sem pdf skjal á upplýsingavef LSH.  Umsjón með 
Stjórnunarupplýsingum hefur skrifstofa fjárreiðna og upplýsinga.   
 
Tilgangur:   
• Að birta mánaðarlega helstu tölur og stærðir í rekstri og starfsemi LSH. 
• Að vera í fararbroddi fyrirtækja og stofnana um upplýsingagjöf varðandi rekstur 

og starfsemi. 
• Að halda almenningi, stjórnvöldum og starfsmönnum LSH vel upplýstum um 

rekstur og starfsemi sjúkrahússins. 
 
 
 
 
 
 
 
 
 
 
 
 
 
 
 
 
 
 
 
 
 
 
Frá stofnun Landspítala – háskólasjúkrahúss árið 2000 hefur verið unnið eftir 
upplýsingastefnu sem mótuð var af nefnd um upplýsingaverkefni sem forstjóri skipaði.  
Nefndin skilaði tillögum sínum í árslok 1999.  Upplýsinga- og kynningarstefna Landspítala 
– háskólasjúkrahúss hér að framan er í megindráttum byggð á henni en var endurskoðuð 
sumarið 2004 og þannig lögð fyrir framkvæmdastjórn LSH. 

